
SISTEM KELUARGA ISLAM

(Pengenalan Ringkas)

Pengantar

1.Takrif Keluarga.

Dalam Bahasa  Arab keluarga disebut usrah. Usrah bererti perisai. Usrah juga bererti keluarga dan anak pinak seseorang. Usrah juga bererti sekumpulan orang yang diikat oleh kepentingan yang dikongsi sama.

Menurut istilah syarak keluarga bererti unit dan asas pertama masyarakat. Hubungan antara ahlinya adalah secara langsung. Di dalam keluarga dapat dibentuk sifat-sifat kemasyarakatan, nilai, pengetahuan, kemahiran, kecenderungan, emosi dan hala tuju. Di dalam keluarga juga individu mendapat ketenangan dan kesejahteraan.

Dalam ilmu kemasyarakatan keluarga bermaksud sekumpulan orang  terdiri daripada suami, isteri dan anak-anak yang diikat oleh akad perkahwinan yang sah.

Sistem keluarga ialah hukum, prinsip dan kaedah yang mengatur kehidupan berkeluarga mulai dari pembentukannya hinggalah berakhir dengan berlaku perpisahan.

2.Jenis keluarga.
Keluarga terbahagi dua:keluarga terdekat; suami, isteri dan anak-anak. Keluar lebih luas; semua anak pinak ke atas dan ke bawah.

3.Sikap Islam terhadap keluarga.

Di zaman jahiliah kesetiaan kepada keluarga berlaku dalam bentuk fanatik dan membabi buta. Setiap orang akan mempertahankan keluarganya, zalim atau dizalimi. Matlamat individu hanyalah memastikan kepentingan keluarganya, sekalipun dengan mengorbankan kepentingan orang lain.

Islam datang menukar kesetiaan membabi buta ini dengan akidah. Mengatur emosi. Menjadikan kasih dan ehsan kepada keluarga ditunjangi akidah dan iman. Mengajak supaya  mengutamakan keluarga dan menjaga keturunan, berbuat ehsan kepada ibu bapa.

4.Asas keluarga.

Islam membina keluarga di atas asas: Satu asal usul, sakinah, mawaddah, rahmah, keadilan, persamaan, bekerjasama dan saling bahu-membahu.

5.Kepentingan dan fungsi keluarga.

5.1.Keluarga memenuhi tuntutan fitrah semula jadi kerana ia memenuhi tuntutan fitrah dan naluri; ingin berketurunan, cocok dengan sistem berpasangan yang menjadi sifat kepada semua makhluk di bumi, memenuhi tuntutan seksual dan menjadi tempat pembentukan sahsiah individu.

5.2.Keluarga dapat memenuhi nilai-nilai kemasyarakatan yang tinggi kerana ia dapat memelihara nasab dan keturunan dengan sempurna, memelihara masyarakat dari berbagai penyakit maknawi dan jasmani, menanam semangat sedia bertanggungjawab, menginstitusikan nilai-nilai kerjasama dan saling bahu membahu.

5.3.Keluarga membentuk nilai-nilai akhlak mulia kerana ia dapat menanam sifat sanggup berkorban, mengutamakan orang lain dan sabar memikul tanggungjawab.

Ciri sistem keluarga Islam

1.Rabbani.

Sistem keluarga Islam bersumber dari Allah. Semua hukum yang bersabit dengannya bertunjangkan akidah tauhid.

2.Insaniyah.

Sistem keluarga Islam menghormati nilai-nilai manusiawi pada manusia lebih dari menilai sudut yang lain. Kerana itulah akad nikah hanya berlaku kepada makhluk bernama manusia sahaja, perkahwinan pula bertunjangkan kepada kerelaan. Matlamatnya untuk mengecap ketenangan, kasih sayang dan timbang rasa, (sakinah,mawaddah,rahmah). Dalam keluarga pula mesti ada husnul mu`asyarah. Kesemua ini dan lainnya bertujuan meladeni sifat insaniyah manusia.

3.Menggabungkan undang-undang dan bimbingan.

Dalam sistem keluarga Islam terdapat bimbingan yang memandu arah perjalanan keluarga. Namun demikian masih ada undang-undang yang boleh dikenakan ke atas mereka yang tidak tunduk kepada panduan yang diberi. Kedua-dua aspek ini terdapat dalam semua hukum Islam yang berkaitan dengan keluarga.

4.Rialistik.

Semua hukum dalam sistem keluarga Islam cocok dengan fitrah manusia yang mempunyai rasa hati, emosi, keperluan, kelemahan dan keistimewaan. Di samping sebagai ibadat berkeluarga juga memenuhi tuntutan fitrah manusia.

5.Seimbang.

Sistem keluarga Islam seimbang antara tuntutan maknawi dan maddi. Semua hukumnya memelihara kedua-dua aspek ini.

6.Syumul dan takamul.

Sistem keluarga Islam menyusun hidup manusia bermula dari keadaannya sebagai janin hinggalah ke dalam kubur. Bermula dari seorang berfikir untuk berkahwin hinggalah beliau dihantar oleh keluarganya ke perkuburan. Malah hingga selepas dia dikebumikan masih ada sistem pengagihan pusakanya, doa dan amal soleh anak-anaknya.

7.Tetap dan mampu berubah.

Ada hukum-hukum keluarga Islam yang tetap, tidak berubah dalam apa keadaan sekalipun, seperti pembahagian pusaka. Namun ada juga yang sedia berubah mengikut peredaran dan tuntutan semasa, seperti nafkah dan kekufuan.

Perkahwinan.

1.Takrif, hukum dan galakan.

Kahwin atau nikah ialah akad yang dilakukan oleh lelaki ke atas perempuan yang menghalalkan perempuan menikmati lelaki dan membuatkan lelaki memiliki nikmat ke atas perempuan dengan cara yang dihalalkan syarak.

Hukum nikah ada tiga: harus, sunat dan haram mengikut situasi lelaki yang hendak berkahwin.

Islam menggalakkan umatnya berkahwin. Galakan ini banyak terdapat dalam hadis-hadis Rasulullah s.a.w.

Ada banyak faktor yang menyebabkan lelaki tidak berkahwin; tiada kesedaran agama, faktor kemasyarakatan dan faktor ekonomi.

2.Hikmat perkahwinan

Banyak hikmat perkahwinan. Antaranya: mendapatkan ketenangan jiwa, memenuhi tuntutan fitrah, mendidik dan membentengi diri daripada godaan syaitan dengan memenuhi tuntutan syahwat dengan cara yang lulus syarak, mengekalkan  jenerasi manusia.

Sendi pengukuhan sistem keluarga.

1.Pemilihan bakal isteri/suami.

Pemilihan ini penting untuk mengelak manusia daripada tunduk kepada runtunan hawa nafsu dalam membuat pilihan. Memilih calon isteri sudah jadi sukar sekarang. Memilih pasangan satu dari tiga keputusan penting dalam hidup manusia. Hanya pemilihan tepat dapat menjamin perkahwinan berkekalan, hubungan yang intim, pembentukan jenerasi Muslim dan masyarakat soleh.

Perempuan juga berhak pilih suami, malah lebih patut kerana perempuan tiada kuasa cerai sekiranya tersalah pilih. Banyak hadis galakkan pilih.

Ciri isteri pilihan: cantik, berharta, berketurunan baik-baik, berketurunan ramai anak dan pegangan agama yang kuat. 

2.Melihat bakal isteri/suami.

Lelaki dan perempuan boleh melihat bakal isteri/suami dengan syarat yang telah ditetapkan. Fukaha’ khilaf tentang bahagian-bahagian yang boleh dilihat tanpa alas: Pertama muka dan tapak tangan sahaja. Kedua anggota yang pada kebiasaannya terdedah sewaktu perempuan di rumah. Ketiga seluruh tubuh kecuali qubul dan dubur. Pendapat pilihan ialah pendapat kedua. Boleh lihat tanpa izin,  malah itu lebih baik kerana terjamin perempuan berada dalam keadaan asli.

3.Meminang.

Meminang telah diterima syarak melalui Quran dan Hadis. Hukum meminang harus, tapi boleh jadi makruh jika disalahgunakan. Bertunang hanya sebagai janji untuk kahwin. Sebab itu haram meminang tunang orang lain. Yang bertunang boleh tarik balik. Hubungan masih tetap ajnabiyah, hukum pergaulan masih hukum ajnabiyah, bukan isteri.

Antara faedah bertunang: Memudahkan proses taaruf, menyuburkan kasih sayang, menjamin perkahwinan yang berkekalan.

Fukaha’ telah meletakkan  syarat-syarat pertunangan dan berbeza pendapat tentang hukum membatalkan pertunangan. 

4.Akad nikah.

Ada beberapa rukun nikah: Dua yang akan berkahwin, wali, dua saksi, ijab dan qabul.

5.Hak suami isteri imbal balik.

5.1.Hak isteri ke atas suami: Mahar, nafkah, husnul mu`asyarah.

5.2.Hak suami ke atas isteri: Ditaati dalam perkara maaruf, tidak dikhianati, dibantu, dididik anaknya, dibenarkan berpoligami.

Ada beberapa faktor yang dapat menjamin keluarga bahagia: Pergaulan/komunikasi yang baik untuk melahirkan rasa sakinah, mawaddah dan rahmah. Mengelakkan sikap tunduk kepada runtunan nafsu dalam hubungan suami isteri. Menaruh rasa bimbang jatuh nyusuz. Suami isteri berusaha menyelesaikan perselisihan dan salah faham.

Jika usaha keduanya gagal hakam dari keluarga masing-masing perlu berperanan. Cerai adalah penyelesaian terakhir. 

Perempuan yang haram dinikahi.

1.Haram kekal

i. Sebab nasab/keluarga.

1. Ibu dan ke atas

2. Anak perempuan dan ke bawah

3. Anak perempuan bapa dan ke bawah

4. Anak perempuan abang/adik seibu sebapa atau sebapa atau seibu

5. Anak perempuan kakak/adik seibu sebapa atau sebapa atau seibu

6. Anak datuk/nenek sebelah bapa: emak saudara, (kakak/adik ayah) emak saudara bapa sebelah ayahnya dan emak saudara ibu sebelah ayahnya.

7. Anak datuk/nenek sebelah ibu: emak saudara (kakak/adik ibu) emak saudara ibu sebelah ibunya, emak saudara ayah sebelah ibunya.
ii. Sebeb persemendaan.

1. Isteri bapa dan ke atas, sebelah bapa dan ibu.

2. Isteri anak dan ke bawah

3. Ibu isteri

Kesemua perempuan ini haram dinikahi apabila berlaku akad nikah, berlaku 

persetubuhan atau tidak.

4. Anak isteri (anak tiri) setelah berlaku persetubuhan dengan isteri

iii. Sebab susuan.

1. Ibu susu, ibunya, ibu ibunya dan ibu ayahnya.

2. Saudara sesusu (yang menyusu kepada satu ibu)

3. Anak perempuan saudara perempuan  sesusu

4. Anak perempuan saudara lelaki sesusu

5. Emak saudara susu sebelah bapa

6. Emak saudara susu sebelah ibu

7. Anak susu isteri

8. Ibu susu isteri

9. Anak susu isteri semasa suami pertama sebelum suami sekarang

10. Isteri bapa susu yang selain dari ibu susu

11. Isteri anak susu

2.Haram sementara.

2.1.Menghimpunkan dua beradik senasab atau sesusu dalam sau masa.

2.2.Menghimpunkan perempuan dengan ibu saudaranya sebelah bapa atau sebelah ibu, sepupu sebelah bapa atau ibu, cucu dari anak lelaki atau dari anak perempuan.

Kaedah mudah dalam masalah ini ialah: Andaikan salah seorang dari kedua-dua  perempuan itu adalah lelaki dan ingin berkahwin. Sekiranya mereka haram kahwin, maka haramlah dihimpunkan keduanya sebagai isteri dalam satu masa.

2.3.Lelaki yang sedang beristeri empat

2.4.Perempuan musyrik yang bukan ahli kitab.

2.5.Perempuan yang masih isteri orang

2.6.Perempuan dalam idah

2.7.Perempuan yang dicerai talak tiga.

Pembubaran Perkahwinan.

1.Talak dan idah.

i. Talak

a. Takrif

Dalam Bahasa Arab talak bererti merongkai ikatan. Daripada sudut syarak ia adalah nama kepada perbuatan merongkai ikatan perkahwinan. Syarak meluluskannya melalui nas Quran dan Sunnah. Hukumnya harus tetapi makruh jika tidak perlu.

b. Hikmat talak.

Sebagai jalan penyelesaian bagi pasangan yang sudah tidak serasi, yang tidak dapat memberikan zuriat terutama jika yang gagal itu suami. Cerai seolah-olah menyediakan ubat sebelum penyakit tiba.

Walaupun talak harus, tetapi syariat telah membimbing suami dalam proses menjatuhkannya supaya ia tidak dilakukan tanpa teliti. Suami masih boleh rujuk dalam masa idah. Boleh rujuk semula dengan akad nikah dan mas kahwin baru jika telah habis idah.

Isteri tidak diberikan hak talak kerana pada tabiatnya wanita mudah tunduk kepada emosi dan kesan talak hanya dipikul oleh suami, bukan isteri. Jika isteri diberi hak cerai ia mungkin mendedahkan suami kepada kemudaratan. Namun demikian Islam menyediakan kepada isteri jalan untuk melepaskan diri dari suami melalui tebus talak dan meletakkan syarat semasa akad nikah yang dia memiliki hak talak, isteri juga boleh menuntut fasakh oleh kadi.

c. Jenis talak.

c.1.Sunni: menceraikan isteri dalam masa suci dari haid dan belum disetubuhi pada sucinya itu, isteri itu telah disetubuhi sebelumnya, tidak hamil, bukan sudah monopos dan bukan kanak-kanak.

c.2.Talak bid`ie: Menceraikan isteri semasa sedang haid dan isteri itu sudah pernah disetubuhi sebelumnya atau menceraikannya dalam keadaan suci yang sudah disetubuhi semasa sucinya itu.

c.3.Talak/cerai ta`lik: Ment`alikkan talak ke atas isteri dengan sesuatu yang pasti berlaku atau ada kemungkinan berlaku. Talak jenis ini jatuh apabila perkara yang dita`likkan itu berlaku.

c.4.Talak raj`ie: talak yang dibolehkan suami rujuk semasa dalam idah; talak satu dan talak dua. Perkahwinan kedua selepas idah, dengan suami pertama atau suami lain, telah berlaku persetubuhan atau tidak, tidak mengembalikan bilangan cerai kepada tiga semula. Bilangan cerai yang telah dijatuhkan tetap kekal.

c.5.Talak bain, ada dua: (1)Bain Syughra,  talak yang boleh kahwin semula dengan akad dan mahar baru: cerai sebelum dukhul, cerai tamat idah tanpa rujuk, cerai khulu`, (2) Bain Kubra talak yang tidak boleh nikah semula kecuali isteri telah kahwin dengan suami lain dan berlaku perceraian setelah berlaku persetubuhan dan telah tamat edah: talak tiga. (istilahnya; cina buta)

Talah juga terbahagi kepada:

c.6. Talak soreh/nyata dengan menggunakan lafaz cerai atau talak. Talak gugur dengan niat atau tidak.

c.7. Talak kinayah/kiasan dengan menggunakan lafaz yang boleh diertikan cerai dan boleh juga diandaikan bukan bermaksud cerai. Talak jatuh jika diniatkan talak.

ii. Idah.

1. Takrif: Satu tempoh menunggu bagi wanita yang bercerai untuk memastikan rahimnya bersih dari kandungan.

2. Jenis: 

i. Idah wanita yang berhaid; tiga kali suci

ii. Idah kanak-kanak dan perempuan telah monopos; tiga bulan

iii. Idah bercerai mati; 4 bulan 10 hari

iv. Idah wanita mengandung; melahirkan anak.

2.Khulu`.

1. Pembubaran perkahwinan dengan membayar tebusan kepada suami. (tebus talak)

2. Kesan khulu`: Tidak boleh rujuk semasa dalam idah, tiada kuat kuasa talak ke atas isteri, haram bergaul dan boleh nikah semula dengan akad dan mas kahwin baru.

3.Zihar.

1. Takrif: Menyamakan isteri dengan perempuan mahram daripada sudut keharaman bersetubuh dan lainnya.

2. Kesan zihar: Haram bersetubuh sehingga membayar kifarat, wajib bayar kifarat sekira rujuk sebagai isteri

3. Kifarat zihar:

i. Merdekakan seorang hamba beriman atau

ii. Puasa dua bulan berturut-turut atau

iii. Beri makan 60 orang miskin

4.Li`an.

1. Takrif: Perkataan yang dijadikan hujah kepada suami yang terpaksa menuduh isterinya melakukan zina.

2. Lafaz li`an: “Saya naik saksi dengan nama Allah bahawa saya adalah benar pada tuduhan zina yang saya tuduhkan ke atas isteri saya Fulanah (jika ada anak ditambah) dan anak ini adalah anak zina, bukan anak saya”. Lafaz ini diulang empat kali di atas tempat tinggi di hadapan orang ramai. 

Kemudian sebelum beliau melafazkan ungkapan berikutnya kadi mestilah memberi nasihat dengan mengatakan: “Ungkapan yang kelima ini memestikan azab dunia dan akhirat, takutlah kepada Allah, aku bimbang, jika kamu tidak benar, kamu telah menyediakan tempat kamu dalam neraka”. 

Selepas itu suami menyambung ungkapan berikut: “Dan laknat Allah ke atas saya

      sekiranya saya dusta pada tuduhan zina yang saya tuduhkan ke atas isteri saya”.

Jika isteri ingin menafikan tuduhan, beliau mestilah melafazkan ungkapan penafian berikut: “Saya naik saksi dengan nama Allah bahawa suami saya ini adalah dusta dalam tuduhan zina yang dituduhkan ke atas saya”. Lafaz ini diulang empat kali. Sebelum beliau menyambung ungkapannya kadi mestilah memberi nasihat dengan nasihat seperti yang dilakukan kepada suami. Kemudian isteri menyambung dengan ungkapan berikut: “Dan laknat Allah ke atas saya sekiranya suami saya benar pada tuduhannya”.

3. Kesan li`an: Gugur hukuman had qazaf ke atas suami dengan li`an. Gugur had zina

     ke atas isteri dengan penafian li`an.

5.Bubar kerana ila’.

1. Takrif: Bersumpah tidak menyetubuhi misteri secara mutlak atau lebih dari empat bulan.

2. Caranya; dengan melafazkan sumpah yang syari`ie tidak akan menyetubuhi isteri

3. Kesan ila’:

i. Pisahkan 4 bulan

ii. Setelah 4 bulan, sekiranya isteri minta disetubuhi dan ditunaikan suami, bererti dia telah menyempurnakannya.

iii. Wajib bayar kifarat sumpah

iv. Jika suami ingkar, dia diminta ceraikan isteri 

v. Jika dia enggan kadi menjatuhkan talak satu.

6.Bubar kerana `aib.

1. Aib yang membolehkan fasakh/ bubar perkahwinan:

i. Yang menghalang persetubuhan: Zakar terpotong, mati pucuk, ketumbuhan tulang

   atau daging dalam faraj

ii. Tidak menghalang persetubuhan tetapi tidak menyenangkan atau memudaratkan: 

    Kusta, sopak, gila.

b. Kesan `aib: kewujudan aib ini membolehkan suami atau isteri mohon fasakh 

   perkahwinan.

Poligami.

Syariat membenarkan suami berpoligami. Kebenaran berpoligami bukan perkara baru. Ia hanya mengiktiraf dengan pindaan ke atas kebiasaan yang telah dilakukan manusia sejak dulu. Poligami dalam Islam mengambil jalan tengah antara yang membolehkannya tanpa batas dan yang tidak membenarkannya secara mutlak.

Alasan membolehkan poligami.(1) Kesan dari tabiat lelaki terhadap wanita yang mendorong lelaki ingin menguasai sebanyak mungkin wanita. (2) Kesan tabiat seksual yang terdapat pad lelaki dan wanita. Ia kekal wujud lebih luas dan lebih lama pada lelaki berbanding dengan wanita. Wanita ada masa-masa haid,  nifas dan monopos. (3) Fungsi lelaki yang bekerja berat,  keras dan bahaya mendedahkan lelaki mati di medan perang, di laut, di perlombongan dan lainnya. Poligami adalah penyelesaian masalah isteri yang ditinggalkan. (4) Keadaan isteri tidak mampu melaksanakan fungsi isteri; mandul, sakit. (5) Ramai bilangan wanita yang layak kahwin.

Poligami bukan wajib dan bukan sunat. Ia hanya harus. Ia tertakluk kepada penilaian lelaki, melakukannya atau tidak. 

Hadanah.

1.Takrif hadanah.

Dalam Bahasa Arab hadanah bererti memelihara, menjaga dan mengasuh. Daripada sudut syarak ia bererti hak memelihara anak kepada seseorang. Ia sabit dengan nas Quran, Hadis dan ijmak.

2.Hak hadanah.

Fukaha’ berbeza pendapat apakah hadanah kah kepada anak yang dipelihara atau hak mereka yang mendapat hak penjagaan. Khilaf ini menatijahkan empat perkara. Pertama kebolehpaksaan ke atas ibu untuk melaksanakan hadanah. Kedua ibu tidak boleh menuntut semula hak hadanah sekiranya beliau telah menggugurkan haknya. Ketiga si pemilik hadanah boleh menyerahkan hadanah kepada orang lain. Keempat sekiranya isteri meminta khulu` kepada suaminya dengan menggugurkan hak hadanah dan menyerahkannya kepada suaminya khulu`nya itu sah.

Mereka yang berhak ke atas hadanah ialah ibu, saudara dan waris `asabah. Fuqaha’ berbeza pendapat tentang tertib hak hadanah.

3.Syarat hadanah.

Syarat umum hadanah ialah: Mukallaf, merdeka, Islam, adil, mampu memikul tanggungjawab hadanah, tidak mengidap penyakit berjangkit. Syarat khusus bagi penjaga perempuan ialah: ada hubungan rahim dengan kanak-kanak, tidak berkahwin, tidak meletakkan kanak-kanak itu di rumah yang ia benci, tidak sering meninggalkan rumah dengan cara yang boleh memudaratkan kanak-kanak. Syarat khusus bagi penjaga lelaki ialah: Ada perempuan yang layak menjaga kanak-kanak, beliau mestilah mahram kepada kanak-kanak perempuan yang dijaga.

4.Gugur hak hadanah.  

Hak hadanah gugur apabila penjaga memindahkan kanak-kanak yang dijaga ke tempat lain, melepaskan hak hadanahnya dan berlaku cuai terhadap kanak-kanak jagaan.

5.Tempoh hadanah.

Fuqaha’ khilaf tentang tempoh hadanah. Khilaf ini merujuk kepada apakah penjaga dan anak yang dijaga itu  lelaki atau perempuan. Apa pun umur taklif menggugurkan hak hadanah ke atas kanak-kanak.

6.Melawat kanak-kanak jagaan

Ibu atau bapa berhak melawat kanak-kanak mengikut kekerapan yang teradat.

Nasab 

1.Takrif.

Dalam Bahasa Arab nasab bererti hubungan dengan bapa ke atas atau hubungan keluarga. Daripada sudut syarak nasab ialah hubungan keluarga dari bapa ke atas.

2.Sebab sabit nasab.

Sabit nasab dengan tiga sebab: Nikah yang sah, nikah yang fasad, wati (persetubuhan) syubhah.

3.Cara sabit nasab.

Sabit nasab dengan empat cara: Al-firasy, yakni kepastian seorang perempuan melahirkan anak dari lelaki tertentu.(suami). Pengakuan ke atas nasab sama ada dengan mengaku nasab bagi diri sendiri atau mengaku nasab bagi orang lain. Penyaksian oleh dua orang bahawa simpulan adalah anak sipolan. Peroses DNA.

Anak Angkat.

Di zaman jahiliah telah menjadi kebiasaan seseorang menasabkan (membinkan) anak angkat kepada dirinya. Zaid Bin Haris diketahui nasabnya, namun demikian apabila beliau memilih untuk tinggal bersama Rasulullah beliau mendakwakan dirinya dengan Zaid bin Muhammad.

Islam telah menghapuskan amalan ini dengan menurunkan ayat empat dan lima surah al-Ahzab yang memastikan supaya anak angkat dibinkan kepada bapanya sendiri.

Uao, keramat

